
Ne l'amigo che qua in ziro

     Celebrar ancuo se vol

     Ecitai dal caro Spiro

     Che à cantà da russignol.

Ch'el sia un naso rispetabile

     Quel che mostra el mio Tartagia

     No l'è fato contrastabile

     Lo pol dir tuta sta fragia:

Egual sì, ma no più belo

     Per chi cerca el paragon

     Sarà sta ai so tempi quelo

     Del patetico Nason.

O nei secoli più indrio

     Co se usava spada e pica

     El gran naso impofardio

     De Scipion chiamà Nasica.

La delizia de le done

     Xè per questo el mio Tomaso,

     Strada averta ne le mone

     Lu se fa per quel bel naso,

Naso degno de ritrato,

     Naso degno de medagia,

     A la gloria proprio nato

     Xè el gran naso de Tartagia,

Vardè come neto in boca

     El ghe pissa, anzi el ghe piove,

     Vera efigie a chi lo toca

     De l'oselo caro a Giove.

Vogio dir de quel becazzo

     Che gà l'aquila per naso,

     E che spia d'un egual cazzo

     Xé in natura per Tomaso.

